Lul Deec

Yix Liih Mix Leec daengc yanc bonc bail Moc Yah 

1 Unv jav, nyaoh nyanl maenl nyenc douc donv luh gonx Yix Seec Lieec xic jah, dogl nanh luv oux. 

Jav lis mungx nyenc dah senl Boc Lil Henx dih wangp Yuc Dal map, liic yanc bail. Maoh yenx maix nyimp yac banl maoh touk guagl Moc Yah bail sav nyaoh jah. 2 Mungx nyenc jah guanl Yix Liih Mix Leec, maix maoh guanl Nac Oc Meix. Yac lagx maoh il mungx guanl Max Lenc, mungx guanl Jih Lieenc. Ledp jangs dous nyenc Yix Fax Tap, dah senl Boc Lil Henx dih wangp Yuc Dal map. 

Juh maoh nyaoh guagl Moc Yah xic jah, 3 Yix Liih Mix Leec deil yangx, naengl gal maix maoh Nac Oc Meix nyimp yac lagx. 4 Yac lagx naih ledp aol lagx miegs Moc Yah weex maix, il beix guanl Oc Eev Bah, beix guanl Lul Deec. Nyaoh jah xebc nyinc qak luih, 5 Max Lenc, Jih Lieenc yac maoh buh deil yangx. Naengl gal Nac Oc Meix, eis lis saox buh eis lis lagx hap. 

Nac Oc Meix daengh Lul Deec xonv bail Boc Lil Henx 

6 Jav Nac Oc Meix naengl nyaoh Moc Yah xic jah, qingk touk Xus pieek lail dos begs singk nyaoh Yuc Dal jah, saip oil maoh xup lis xingc. Il naih, Nac Oc Meix nyimp yac lias maoh baov dah Moc Yah xonv bail senl bens. 7 Oil maoh dongc qamt kuenp bail Yuc Dal. 

8 Nyaoh banv kuenp xic jah, Nac Oc Meix nyimp yac lias wah: "Yac xaop xonv bail yanc neix bah! Haengt Xus eiv xaop, xongs xaop eiv yaoc daengh saox xaop dah bail jah laot yangh. 9 Yaoc haengt Xus aol xaop deml doiv lail, siip eev." 

Il naih, Nac Oc Meix nyimp yac lias xudt nas baov songk pieek. Xic jah, yac lias songk soh nees map, 

10 doiv maoh wah: "Eis! Jiul yuv nyimp nyac touk jaix nongx nyac bail." 

11 Danl sil Nac Oc Meix xunp: "Lias ah! Xaop weex mangc xangk nyimp yaoc bail lieel? Yaoc naengl sangx lis lagx map, weex saox saip xaop il? 12 Lias yaoc ah, xaop xonv bail yanc bax! Yaoc laox gungc yangx, eev eis lis hap. Nuv baov yaoc naengl eev lis, nyaemv naih bail saox, laengx lis lagx map, 13 xaop naengl haengt gas juh maoh mags map il? Naengl haengt gas, eis haengt eev bail il? Eis, lias yaoc! Xaop jil kuip eis xongs yaoc il naih nangs; Xus aol yaoc jil kuip." 

14 Juh maoh songk soh nees map. Jav Oc Eev Bah nyimp sax xudt nas pieek kuenp, danl sil Lul Deec nyaeml sax eis liic. 15 Il naih, Nac Oc Meix doiv maoh wah: "Lul Deec! Neix laox nyac Oc Eev Bah xonv bail begs singk jaix nongx bens daengh maenv xenc juh maoh. Nyac buh enl maoh bail bax!" 

16 Jav Lul Deec xunp: "Bix xais yaoc liic nyac bail. Nyac bail nup yaoc buh bail jah. Nyac nyaoh nup, yaoc buh nyaoh jah. Jaix nongx nyac jungh jangs jaix nongx yaoc, Wangc Menl nyac jungh jangs Wangc Menl yaoc. 17 Nyac deil nyaoh nup yaoc buh deil nyaoh jah, siic sangv nyaoh jah. Nuv baov yaoc deil dah unv liic nyac bail, haengt Xus wedt yaoc qaenp qaenp." 18 Nac Oc Meix nuv Lul Deec bens yuv nyimp maoh bail, jav buh eis eengv sagl maoh hap. 

19 Jav yac maoh suh bail yangx, map touk Boc Lil Henx xic jah, daengc nyenc aox senl ledp naenv map. Maenv nyenc miegs aox jah haemk: "Mungx naih nyaengc jangs Nac Oc Meix il?" 

20 Nac Oc Meix lebc oil maoh: "Xaop bix sint yaoc weex Nac Oc Meix, [*kuanp sais] daov sint yaoc weex Max Lah [*aemc] bax, yenl yuih Mungx Ags aol mingh kuip dos yaoc! 21 Yaoc dah naih ugs bail xic jah, miac digs, danl sil Xus yenx yaoc xonv map miac mih. Xaop weex mangc naengl sint yaoc weex Nac Oc Meix lieel? Xus aol yaoc jil kuip, Mungx Ags buh qimp kuip dos yaoc." 

22 Xah il naih, Nac Oc Meix nyimp lias maoh Lul Deec, lagx miegs Moc Yah jah, dah Moc Yah xonv map. Yac maoh touk Boc Lil Henx xic jah, eep gobs qit xup oux megx. 

Lul Deec nyaoh yav Boh Ah Sih jebl oux megx (*Aox naih sint oux naih weex 'oux megx', danl sil maoh nyimp oux megx eis daengl xongs.) 

1 Xic jah nyaoh Boc Lil Henx lis mungx nyenc guanl Boh Ah Sih, lis env yuh lis sinc. Maoh jangs senp singc [biingc banx] saox Nac Oc Meix, Yix Liih Mix Leec. 

2 Lis il maenl, Lul Deec nyimp Nac Oc Meix wah: "Saip yaoc touk yav eep bail, jebl oux megx dogl gal jah. Nouc doiv yaoc lail, yaoc laengx jebl nyaoh mangv lenc maoh." 

Nac Oc Meix xunp: "Lias yaoc, nyac bail bax!" 3 Il naih, Lul Deec touk yav bail, nyaoh mangv lenc nyenc xup oux megx jebl maenv dogl jah. Nouc wox, yav Lul Deec jebl oux megx jah laengx jangs yav Boh Ah Sih. 4 Eev Lul Deec naengl nyaoh yav xic jah, Boh Ah Sih dah Boc Lil Henx map, doiv oil nyenc xup oux megx haemk lail: "Haengt Xus nyimp xaop dongc nyaoh!" 

Juh maoh xunp: "Haengt Xus pieek lail saip nyac!" 

5 Jav Boh Ah Sih haemk nyenc deic ongl: "Mungx lagx miegs jah jangs nouc?" 

6 Nyenc deic ongl xunp: "Maoh jangs lagx miegs Moc Yah, nyimp Nac Oc Meix xonv map. 7 Maoh hedp naih jouc yaoc saip maoh jebl maenv oux megx dogl nyaoh geel maenv sugx lail jah eengv maenv dogl nyaoh mangv lenc nyenc weex ongl jah. Maoh dah jenc saemp jebl touk xic naih, gobs nyaoh dingc jah sav aol yimk jeengx." 

8 Boh Ah Sih suh dah bail doiv Lul Deec wah: "Nongx ah, qingk yaoc wah. Nyac gobs nyaoh geel naih jebl oux megx. Bix bail yav eep hap, jaemh lenc oil miegs ongl yaoc nyaoh naih. 9 Naengc oil maoh xup doiv nup, nyac suh enl juh maoh bail. Yaoc lebc oil banl ongl yaoc yangx, eis saip juh maoh haik nyac, aol nyac weex ees. Nyac yags naemx, laengx bail wongk oil maoh yenl map jah jil." 

10 Jav Lul Deec bebc nas daengh dih nyaoh geel dinl Boh Ah Sih wah: "Nyaengc lail nyac!" Maoh buh haemk: "Nyac weex mangc doiv yaoc il naih lail? Yaoc jangs lagx miegs ags guagl." 

11 Boh Ah Sih xunp: "Yaoc wox. Eev dah saox nyac deil bail, nyac doiv sax hangc hangc weex lail, yaoc buh ledp wox. Nyac liic bux neix dah guagl nyac ugs map nyimp oil nyenc eis wox daengl meel naih gaenx nyaoh, yaoc buh wox yangx. 12 Yaoc haengt Xus nuv maenv nyac weex jah buic singc nyac. Haengt Xus, Wangc Menl Yix Seec Lieec, gungc gungc pieek lail dos nyac. Maoh jangs mungx nyac map baengh, mungx baos nyac jah, xongs meix mogc baos lagx mogc nyaoh dees bav laot yangh." 

13 Lul Deec xunp: "Xus nyenc yaoc ah! Yaoc haengt yaoc bens saip nyac douh sais. Yaoc weex miegs nuc saip nyac buh eis pik, nyac naengl wah oil sungp lail naih xaok sais yaoc." 

14 Touk jil oux hedp xic jah, Boh Ah Sih doiv Lul Deec wah: "Dah map jil nyil siic oux megx naih, aol siic gogl laos sous bail." Il naih, Lul Deec suh nyimp oil nyenc weex ongl jah gaenx suiv luih map. Boh Ah Sih suh duh siic oux megx xigs saip maoh jil. Lul Deec jil jaengv yangx buh naengl gal. 

15 Lul Deec xonv bail jebl oux megx xic jah, Boh Ah Sih lebc oil nyenc ongl maoh: "Nuv maoh dah maenv oux megx xaop sugx lail jah neel nyil bail, xaop buh saip maoh, bix aol maoh pak nas. 16 Xaop eengv yuv uv dah aox miac dogl nyil bail saip maoh jebl, bix guav maoh." 

17 Il naih, Lul Deec suh nyaoh yav jah jebl oux megx, hap weex touk menl dengv. Maoh deic maenv oux megx jebl jah begx lail, lis nyih xebc siik jaenl qak luih. 18 Maoh suh unl oux megx xonv laos yanc bail saip sax nuv, yuh aol maenv siic dah oux hedp jil gal map jah saip sax. 

19 Nac Oc Meix haemk maoh: "Maenl naih nyac dah nup jebl lis oux megx gungc naih bail? Nyac nyaoh yav nouc jebl? Yaoc haengt Xus pieek lail dos mungx nyenc yagc sac nyac jah!" 

Jav Lul Deec lebc sax: "Yaoc maenl naih jebl nyaoh yav Boh Ah Sih." 

20 Nac Oc Meix doiv Lul Deec wah: "Yaoc haengt Xus pieek lail dos Boh Ah Sih. Xus bens eis sav eiv daol daengh nyenc yanc daol deil bail jah. Boh Ah Sih jangs nyenc dous daol, senp singc jaenx, dogl gonx daol." 

21 Lul Deec wah: "Maoh naengl xais yaoc jaemh lenc nyenc weex ongl maoh jah jebl oux megx, hap weex touk xic xup lieeux." 

22 Nac Oc Meix suh nyimp Lul Deec wah: "Lias, nyaengc lail ax! Il naih weex suh lail: Nyac nyaoh yav Boh Ah Sih nyimp miegs ongl maoh. Nuv baov nyac touk yav mungx mih bail, yaot eep aol nyac weex ees." 

23 Il naih, Lul Deec jaemh lenc miegs nuc Boh Ah Sih jebl oux megx, touk xic oux megx saemh laox saemh liix ledp xup lieeux. Maoh bens nyimp sax gaenx nyaoh. 

Lul Deec lah doiv dogl 

1 Lis il maenl, Nac Oc Meix doiv Lul Deec wah: "Lias yaoc, yaoc bens douh nyimp nyac lah wangp dogl, lis wangp baengh. 2 Boh Ah Sih saip nyac jaemh lenc miegs ongl maoh, maoh eis jangs senp singc [biingc banx] daol il? Jav, nyac qingk yaoc angs. Maoh nyaemv naih yuv nyaoh beit waenk oux megx. 3 Il naih, nyac bail xugs xenp, miads nyil naemx dangl, wanh meix ugs lail. Dah lenc, nyac touk beit oux megx bail, danl sil gas touk Boh Ah Sih jil wenp wumx jaengv xih saip maoh wox nyac nyaoh jah. 4 Nyac yuv naengc lail maoh nunc wangp nup. Gas maoh nagp yaeml xic jah, suh bail geel dinl maoh eip dans, nunc nyaoh jah. Maoh ags wox lebc nyac weex hangc mangc." 

5 Lul Deec xunp: "Nyac nup yangh angs yaoc suh il jah weex." 6 Il naih, nyaemv jah Lul Deec touk beit oux megx bail, anl sax lebc maoh jah weex. 

7 Boh Ah Sih jil wenp wumx jaengv, aox longc kuanp sais, suh bail geel beengc oux megx nagp yangx. Dah il xic, Lul Deec seik seik qamt dah bail eip dans geel dinl maoh, nunc nyaoh jah. 8 Touk banv janl Boh Ah Sih dah yunv piat xenp liop map, xangk eis touk lis mungx nyenc miegs nunc nyaoh geel dinl, 9 suh haemk: "Nyac jangs nouc?" 

Lul Deec xunp: "Xus nyenc yaoc ah! Yaoc jangs miegs nuc nyac Lul Deec. Nyac jangs senp singc jaenx yaoc, jouc nyac aol xanh nyac ebc yaoc. (*Nyaoh aox sungp Xih Boc Laic wah 'aol xanh nyac ebc yaoc' yil sih jangs 'nyac aol yaoc weex maix, eengv jeis yav saox yaoc deil jah.'") 

10 Boh Ah Sih wah: "Nongx yaoc, haengt Xus pieek lail dos nyac. Dah unv, nyac doiv sax sais saengc. Xic naih, nyac doiv dous nyenc saox nyac buh sais saengc. Nyac naengl bail lagx hank lis, eis heenk maoh hut meec, nyac eis il naih weex. 11 Nongx, nyac eis yongh souc mangc. Yaoc yuv weex wenp maenv sil nyac jouc yaoc weex jah. Daengc nyenc aox senl buh ledp wox nyac jangs lagx miegs longc lail. 12 Yaoc nyaengc jangs senp singc jaenx nyac, dogl gonx nyac, danl sil naengl lis mungx nyenc biix yaoc eengv jaenx nyac. 13 Nyaemv naih nyac suh nyaoh naih. Hedp mus yaoc yuv nyimp maoh wah. Nuv baov maoh haengt gonx nyac, suh saip maoh aol nyac. Nuv baov maoh eis haengt, yaoc xiv Xus, Mungx Bens Nyaoh jah, map liix, yaoc yuv aol nyac weex maix! Nyac nyaoh geel naih nunc touk guangl menl bail." 

14 Il naih, Lul Deec nunc nyaoh geel dinl Boh Ah Sih. Yuv guangl menl mix wox meel nyenc xic jah, maoh laengx jenc map, yenl yuih Boh Ah Sih wah dah: "Eis xangk saip nyenc wox lis nyenc miegs map beit oux megx naih." 15 Boh Ah Sih buh nyimp Lul Deec wah: "Aol meix ugs nugs nyac map, ebc nyaoh dees dih." Lul Deec suh il naih weex, Boh Ah Sih laengx youv liogc xebc jaenl oux megx laos bail, nyimp maoh yenl qak sap. Jav Boh Ah Sih suh xonv laos senl bail yangx. 

16 Lul Deec xonv map touk yanc xic jah, Nac Oc Meix haemk maoh: "Lias ah, nup yangh?" 

Lul Deec suh deic Boh Ah Sih yuih maoh weex dah maenv sil jah lebc saip Nac Oc Meix qingk, 17 yuh wah: "Maoh naengl baov yaoc eis yuv miac mih xonv touk nyac map, naih maoh yuh saip oil oux megx naih dos yaoc." 

18 Nac Oc Meix doiv maoh wah: "Lias yaoc, nyac songk sais gas nyil, naengc jagc sil naih nup yangh ugs map. Maenv sil naih mix beenh lail, Boh Ah Sih maenl naih bens eis sav." 

Boh Ah Sih aol Lul Deec weex maix 

1 Eev nyaoh xic jah, Boh Ah Sih touk geel dol singl bail, nyaoh doiv nyenc wagx beenh sil jah suiv. Xangk eis touk, maoh wah dah mungx nyenc senp singc jaenx Yiv Lis Mix Leex jah, dah map yangx. Boh Ah Sih laengx heemx: "Biingc banx! Dah map geel naih suiv!" Il naih, maoh suh dah map suiv. 2 Boh Ah Sih dah yangp laox aox senl jah sint xebc mungx map, xais juh maoh suiv map qingk. 3 Maoh suh nyimp mungx senp singc jaenx jah wah: "Yaoc yuv nyimp nyac wah kuaik dih senp singc daol Yiv Lis Mix Leex. Nac Oc Meix, dah Moc Yah xonv map yangx, yuv beel kuaik dih jah. 4 Yaoc xangk yaoc dogl lebc nyac jagc sil naih. Nuv baov nyac yuv aol dih jah, suh nyaoh dav nas oil yangp laox nyimp wagx jenl naih wah lail. Nuv baov nyac eis yuv jeis dih jah map gonx, suh lebc yaoc. Nyac lis env dah unv, lenc xih touk yaoc." 

Mungx nyenc jah xunp: "Lail. Yaoc yuv jeis map gonx." 

5 Boh Ah Sih suh lebc maoh: "Lail. Nuv baov nyac nyimp Nac Oc Meix jeis kuaik dih jah, nyac naengl yuv aol Lul Deec sax liingh nyenc Moc Yah weex maix. Il naih, maoh sangx lis lagx map lail liuuc guanl saox maoh, jav hap liuuc kuaik dih jah nyaoh yanc nyenc dah xenp bail jah." 

6 Mungx senp singc jah xunp: "Jav nuv baov il naih, yaoc weex eis lis, yenl yuih yaoc yaot weex pak[!!] eel jiv yaoc. Nyac jeis dih jah map gonx! Yaoc weex eis lis!" 

7 Xic jah nyenc Yix Seec Lieec beel jeis eel jiv bens lis il hangc liix, suh jangs mangv beel jah todt jigs haic saip mangv jeis. Juh maoh il naih weex, suh jangs wenp beel jeis. 8 Il naih, mungx senp singc jah doiv Boh Ah Sih wah: "Nyac jeis bax!", maoh suh todt haic dos Boh Ah Sih. 

9 Jav Boh Ah Sih doiv maenv yangp laox eengv oil nyenc gaenx nyaoh sagx jah wah: "Maenl naih xaop ledp jangs nyenc dav. Eel jiv Yiv Lis Mix Leex eengv yac lagx maoh Jih Lieenc daengh Max Lenc yaoc nyimp Nac Oc Meix ledp jeis lieeux. 10 Yaoc buh aol Lul Deec, nyenc miegs Moc Yah, sax liingh Max Lenc, weex maix. Il naih, maoh sangx lis lagx map sibs guanl saox maoh eis nyaoh jah. Lagx maoh buh yuv sibs lis eel jiv saox maoh, eis saip guanl saox maoh xap nyaoh dous daol, senl daol dah bail. Maenl naih xaop ledp jangs nyenc dav sil naih." 

11 Yangp laox nyimp oil nyenc gaenx xunp: "Jangs! Jiul weex dav! Jiul haengt Xus saip maix meik nyac lis oil lagx, xongs Lah Jeec nyimp Lil Yal laot yangh. Daengc guagl Yix Seec Lieec dah yac mungx naih map. Haengt nyac nyaoh Yix Fac Tat lis bens siih, nyaoh Boc Lil Henx lis guanl. 12 Haengt Xus yaml beix miegs uns naih lis saemh lenc dos nyac, xais yanc nyac xongs yanc Fac Leec Sih, lagx Yuc Dal nyimp Tat Max lis map jah. 

Saemh lenc Boh Ah Sih 

13 Il naih, Boh Ah Sih aol Lul Deec weex maix, nyimp maoh daengl eel. Xus saip Lul Deec lis lagx qak xenp, sangx lis banl. 14 Nyenc miegs aox senl doiv Nac Oc Meix wah: "Xus nyaengc dogl bus! Maenl naih maoh aol lagx kuanp naih map gonx nyac! Jiul haengt lagx naih nyaoh daengc guagl Yix Seec Lieec lis guanl! 15 Lagx uns naih yuv aol mingh meik dos nyac, bens sangx nyac jodx laox, yenl yuih lagx lias, mungx eiv nyac naih, sangx maoh map. Lis lias naih biix lis sedp duc lagx eengv lail." 

16 Nac Oc Meix gonx lagx uns naih, sangx maoh xongs lagx bens laot yangh. 17 Il naih, maenv nyenc miegs donc xaih daengl baov: "Nac Oc Meix yuh lis lagx yangx!" Juh maoh aol lagx naih guanl Oc Bil Deec. Maoh mags map sangx lis Yeeh Xih, Yeeh Xih sangx lis Dal Wil. 

18 Ongs bux Dal Wil (*Dal Wil jangs wangc Yix Seec Lieec) dah Fac Leec Sih map jangs weex naih: Fac Leec Sih, Xih Sih Lunc, 19 Lanc, Yal Miix Nac Dac, 20 Nac Sunl, Sah Menc, 21 Boh Ah Sih, Oc Bil Deec, 22 Yeeh Xih, Dal Wil. 

